
MINUTI
Il-Minuti tal-Laqgħa Nru. 7 li saret fl-24 ta' April, 2012 ġew konfermati.

THE CHAIRMAN (Onor. Jesmond Mugliett):  Ngħaddu issa għall-item li għandna llum.

DISKUSSJONI DWAR PROPOSTI RIGWARD MINOR INFRINGEMENTS TAL-LIĠI SANITARJA
THE CHAIRMAN:  Magħna għal darb’oħra għandna lill-Ministru de Marco, l-Avukat Ian Stafrace, il-Kap Eżekuttiv tal-MEPA u l-Perit Samuel Formosa f’isem il-General Services Board.

Il-Ministru.
ONOR. MARIO DE MARCO (Ministru għat-Turiżmu, l-Ambjent u l-Kultura):  Grazzi, Sur President, essenzjalment l-iskop ta’ din il-preżentazzjoni hi li nafu li hemm numru ta’ binjiet li għal raġunijiet forsi storiċi għandhom problema eżistenti relatata mal-liġi sanitarja.  U nixtieq nagħmilha ċara li qed nitkellmu hawnhekk mhux dwar issues dwar liġijiet ta’ żvilupp jew ta’ ppjanar, però qed nillimitaw ruħna fuq issues tal-liġi sanitarja, issues li xi drabi jistgħu jiġu riżolti fuq bażi individwali jekk issir applikazzjoni lil hekk imsejħa General Services Board (GSB), però jidher li għandek kwantità ta’ binjiet ...  Ħalli nipprova nkun daqsxejn ġenetiku.  Aħna lkoll nagħmlu house visits u lkoll niġu minn distretti fejn għandek ukoll numru ta’ djar li huma żgħar.  Pereżempju għandek numru ta’ djar li jkunu pjan terran biss u għaliex tkun familja li forsi qiegħda tikber jiddeċiedu li jippruvaw ikabbru d-dar tagħhom billi jibnu f’parti mill-bitħa, jiġifieri jippruvaw jespandu l-kċina tagħhom billi parti mill-bitħa jokkupawha hekk.
Għandek djar oħrajn fejn forsi għal raġunijiet li lanqas kien tort tagħhom, però forsi tort tal-kuntrattur mingħand min ikunu xtraw huma, il-bitħa ma tkunx tad-dimensjonijiet li tirrikjedi l-liġi sanitarja.  Għandek djar oħrajn li forsi l-għoli tal-bini, meta qed nitkellmu dwar għoli qed nirriferu għall-għoli bejn il-livell tal-art u s-saqaf mhux bħala għoli ta’ faċċata, forsi jkun inqas minn dak stipulat.  Imbagħad għandek l-issues ta’ btieħi nterni iktar milli fuq wara, li wkoll xi drabi tista’ tkun ta’ daqs intern.  Minn diskussjonijiet li kellna mal-GSB dan qal jekk forsi huwiex il-każ li nagħmlu forma ta’ sistema fejn min għandu dawn it-tip ta’ problemi eżistenti llum jipprova jkun hemm sistema li jista’ jiġi aċċettat taħt ċerti parametri mill-GSB, ukoll għaliex dawn in-nies, meta jiġu biex ibigħu l-proprjetà tagħhom, ħafna drabi jiġi perit tal-bank u dan jgħidlek:  Isma’, hawnhekk inti għandek problema għaliex il-bitħa suppost hija 10 piedi b’10 piedi però l-bitħa kif inhi mibnija hija 7 piedi b’10.  Issa teknikament dawn f’daqqa waħda jsibu ruħhom f’pożizzjoni li għandhom proprjetà li ma tistax tinbiegħ.   U mingħajr ma nagħtu xi forma ta’ vested rights, il-GSB flimkien mal-MEPA ħarġu b’din il-proposta li forsi jkun tajjeb li jidħlu ftit aktar fiha l-Perit Samuel Formosa u l-Avukat Stafrace u jagħtu aktar dettalji.  

L-AVUKAT IAN STAFRACE (Kap Eżekuttiv, MEPA):  Xtaqt neħodkom ftit lura għall-provvedimenti tal-liġi fl-Att il-ġdid, partikolarment f’artiklu 92.  Dan l-artiklu jirriferi għall-iskeda 8 ta’ Chapter 504 li l-intenzjoni tagħha kienet li jinħareġ xi forma ta’ compliance certification anke meta l-binja ma tkunx fully compliant mal-permessi tal-iżvilupp.  Żgur li l-periti preżenti jafu bil-każ li anke fil-liġi l-antika kien hemm il-provvediment li jekk inti kellek illegalità li seħħet pre-1992, m’hijiex change in alignment u m’hijiex change of use il-MEPA l-enforcement notice li jkun hemm tiffriżah u ma tistax tattwah.  Bil-provvedimenti l-ġodda hemm kategorija oħra li se jkunu nklużi fil-Category B tat-Tmien Skeda fejn mhux biss l-infurzar ma jiġix esegwit, imma anke tinħareġ xi forma ta’ compliance certification biex anke dawn il-units jista’ jkollhom is-servizzi tad-dawl u l-ilma u nsolvu wkoll il-problema li hija ħafna iżjed reali li bniedem ilu jgħix 20 sena f’appartament, mixtri bil-kuntratti b’kollox, anke loans jeżistu fuq ħafna minn dawn il-proprjetajiet, illum jiġi biex jagħmel resale ta’ dik il-proprjetà u għaliex qed isiru iżjed kontrolli retti, speċjalment mill-banek, jirriżulta li hemm xi diskrepanzi fil-btieħi jew f’aspetti oħra tal-liġi sanitarja.  U qed niltaqgħu ma’ numru ta’ każijiet fejn minkejja li jeżistu anke diġà loans fuqhom dawn il-proprjetajiet, meta ġew biex jagħmlu a resale of this property weħlu għaliex il-bank ma jkunx irid jagħmel sanctioning ta’ further loans fuq din il-proprjetà minħabba dawn id-diskrepanzi li jkunu jeżistu.
Wara diskussjonijiet li kellna mal-GSB ħriġna bl-idea li wieħed jipprova joħloq parametri ġenerali ta’ kif għandek tindirizza dawn is-sitwazzjonijiet.  Li jiġri llum huwa li jekk bniedem għandu proprjetà, appartament fi blokka u għandu l-bitħa ta’ wara żgħira japplika mal-MEPA, jingħata rifjut, għax il-MEPA ma tistax tmur oltre mil-liġijiet sanitarji, imbagħad f’dak ir-rifjut jagħmel appell quddiem il-GSB u ħafna każijiet fejn il-qisien, id-diskrepanzi ma jkunux kbar ħafna, il-GSB jawtorizza dik il-variation mill-permess.  U li d-diskussjoni allura mal-GSB kienet, minflok wieħed jiddiskuti każ każ, agħtuna x’inhuma l-parametri ġenerali aċċettabbli għall-GSB biex dan jiddipartixxi meta jkollu każ speċifiku quddiemu u nadottaw dawk il-parametri ġenerali fil-kategorija B tat-Tmien Skeda tal-Liġi tal-Ippjanar biex b’hekk bniedem minflok joqgħod japplika mal-MEPA, jingħata refusal imbagħad jiġi quddiem il-GSB, ikun hemm proċedura applikabbli b’mod ġeneriku għal kulħadd li fl-aħħar mill-aħħar fits in ma’ dawn il-parametri tal-GSB.
Il-parametri huma kontenuti fid-dokument li ngħata lill-Kumitat fejn bażikament għandek dawk l-erba’ xenarji li se tkellem fuqhom il-Ministru, l-internal yards, il-back yard – li hija l-ikbar problema li teżisti, kif nafu kull binja suppost għandha backyard skont il-liġi tas-sanità sew jekk huma appartamenti sew jekk hija terraced house u l-qisien ivarjaw skont l-għoli tal-bini u din hija l-iżjed ċirkostanza fejn niltaqgħu ma’ diskrepanzi bejn il-permess tal-iżvilupp u l-binja kif attwalment inbniet, jew għaliex il-bitħa kollha tkun żgħira, jew għax kien hemm bżonn li jsiru ċerti recesses minn ċertu għoli ‘l fuq u jirriżulta li dawk ir-recesses ma ġewx osservati –  l-internal height li wkoll hija ċirkostanza li ġieli niltaqgħu magħha għalkemm mhux daqshekk ta’ sikwit fejn is-sular ma jkunx inbena skont l-għoli permessibbli anke mil-liġi sanitarja, imbagħad għandna l-kamra fil-bitħa ta’ wara li ovvjament tkun at ground floor level li teżisti sew f’residenzi single kif ukoll fi blokok ta’ appartamenti fejn ikun sar xi żvilupp fil-bitħa.  Il-GSB ħareġ b’parametri li jvarjaw skont persentaġġ tal-qies minimu li kellu jiġi adottat skont il-każ – dawn il-parametri qegħdin imniżżlin fil-memo li jiġi ppreżentat lill-Kumitat – u allura l-idea hi li jekk dawk il-parametri jkunu aċċettabbli we endorse them fit-tmien skeda.  Fassalna proċedura ta’ kif bniedem mingħajr ma joqgħod japplika to sanction ​– l-iskop mhux li tissanzjona per se imma li ġġib ċertifikazzjoni li dik il-binja minkejja dawn id-disparities li jeżistu jista’ jkollha anke ċertu compliance certification li bihom tista’ ġġib is-servizzi tad-dawl u l-ilma u eventwalment anke tuża dik il-proprjetà bħala garanzija jekk se tiġi biex tieħu xi faċilitajiet mingħand il-banek – japplika għal forma ta’ compliance certificate li hemm ipprovdut f’article 92 tal-liġi u hemm spjegat xi proċedura se tuża l-MEPA meta bniedem jiġi biex japplika għal dik is-certification.  Ma nafx tridux li nidħlu f’iżjed dettall jew inkella jekk tridux tagħmlu xi domandi.
THE CHAIRMAN:  Ħalli nibdew bid-domandi.  L-Onor. Mifsud.

ONOR. PHILIP MIFSUD:  Jiena rajt din il-brief li għamiltu u prattikament qed nifhem li safejn hemm diskrepanza li ma taqbiżx il-50% tal-area li hija rikjesta mil-liġijiet sanitarji kurrenti u li ilhom għal ħafna snin, prattikament wieħed għandu l-possibilità li jissanzjona jew li jiġi in line.  Jiena naħseb li kien opportun li ssir xi ħaġa għax ilkoll kemm aħna naħseb nesperjenzaw sitwazzjonijiet li nħossu li ma jagħmlux sens, partikolarment dik tal-internal height għax speċjalment fejn hemm penthouses hemm ħafna binjiet li ġew approvati mill-MEPA fuq għaxar filati u nafu li ma jilħqux dan il-height.  Jien bħala domanda inizjali qed nistaqsi jekk din hijiex se tkun retroattiva u tieqaf hemm.  Jiġifieri jekk jien se nagħmel applikazzjoni għada, ifisser li l-internal yard tiegħi għal żewġ sulari m’għadhiex għaxra b’sitta jew inkella baqgħet għaxra b’sitta?
THE CHAIRMAN:  Jien nixtieq li tispjegawlna ftit jekk hijiex se tinbidel il-liġi sanitarja jew jekk huwiex proċess pur tal-MEPA li se jsir hawnhekk, fis-sens li aħna nafu li dawn il-qisien joħorġu mil-liġi sanitarja.  X’se jiġri mil-liġi sanitarja?  
L-Onor. Buhagiar.

ONOR. CHARLES BUHAGIAR:  Xtaqt inkompli ftit fuq l-għoli tal-bini li kien qed jitkellem dwaru l-Onor. Mifsud.  Fil-prattika tiltaqa’ ħafna ma’ din il-problema, m’hijiex daqshekk rari għar-raġuni li meta tibni fuq 10 filati u llum l-għoli tal-ġebla naqas, allura ssib li jkun hemm ħafna li jkunu inqas minn 2.6 metres jew 2.75 metres.  Però li rridu nieħdu in konsiderazzjoni hija li ħafna drabi meta jibnu jagħmlu suffett imbagħad.  Jiġifieri meta qed titkellmu fuq għoli, qed tirriferu from finished floor level sa soffit level, jew qed nitkellmu mill-art tal-konkos sal-konkos.  Għax jekk qed tgħidu li jrid ikun hemm clear height bejn finished floor level u s-soffit hija differenti ħafna.  Jiġifieri naħseb li hemm bżonn li wieħed jispeċifikaha din.  
It-tieni punt li xtaqt nagħmel huwa dwar habitable rooms.  How do you define “habitable room”?  Ikollna ħafna każi fejn ikollna bathrooms u toilets speċjalment f’commercial outlets li ma jkollhomx twieqi imma jkunu mechanically ventilated.  Se jkun aċċettabbli li jkunu mechanically ventilated?

THE CHAIRMAN:  L-Onor. Brincat.

ONOR. LEO BRINCAT:  L-ewwel nett huwa tajjeb li jkollna fast tracking fuq dawn l-issues, kellna bżonn fil-House Business Committee nimxu bl-istess mod!   Imma apparti ċ-ċajt.  Biex nifhem sew; qiegħda ċara imma forsi ma fhimthiex jien mill-aspett tekniku.  Din se tkopri l-proprjetajiet kollha li jaqgħu taħt il-parametri tagħha sakemm toħroġ il-legal notice jew se jkun hemm xi cut-off point?  

L-AVUKAT IAN STAFRACE:  Jien se nirrispondi għal xi domandi mbagħad il-perit Formosa jidħol fl-issues iżjed tekniċi.  

ONOR. CHARLES BUHAGIAR:  L-aħħar domanda u l-ewwel domanda huma pjuttost allaċċjati għax kienu dwar retroattività, għall-futur u jekk hux se jinbidlu l-liġijiet sanitarji.  

Il-proposta li qed niddiskutu llum hija li tiġi emendata t-tmien skeda biex jidħlu fis-seħħ dawn il-provvedimenti. It-tmien skeda tiġi emendata b’legal notice għax hija skeda u l-proposta hija li mid-data ta’ dik l-iskeda ta’ dik il-legal notice b’lura, allura b’mod retroattiv japplikaw dawn il-provvedimenti.  Dik allura hija ċara li se tkun retroattiva u b’dawn mhux se jinbidlu l-liġijiet sanitarji.  Jiġifieri jekk illum ħarġet il-legal notice u għada l-MEPA se tiddeċiedi application, il-MEPA xorta se tibqa’ tiddeċiedi l-applications skont il-qisien stabbiliti fil-Code of Police Laws, jiġifieri dawk mhux se jinbidlu.  Dawn huma variations li għall-GSB huma aċċettabbli meta huma kienu jqisu on a case by case basis.  Jiġifieri l-idea la hija li jinbidlu l-liġijiet sanitarji u lanqas li dawn il-consessions jiġu applikati għall-futur.  Nerġa’ ngħid li l-bidu ta’ din il-proposta kien biex tindirizza dawk ir-realtajiet li jeżistu li bniedem akkwista appartament fi blokka, forsi għaxar ħames snin ilu ma kienx wieħed ikun daqshekk strett fil-kejl biex jiġu stabbiliti eżattament kemm huma l-btieħi eċċ, eċċ u llum dawn l-issues qed jiltaqgħu magħhom ħafna drabi at resale stage.  Din hija dwar ir-retroattività, jekk hux se jinbidlu s-sanitary laws u l-cut-off dates.

ONOR. PHILIP MIFSUD:  Jien għandi diffikultà fuq li qed tgħid inti għax jekk il-liġi sanitarja mhijiex se tinbidel, l-issue li kien qed isemmi l-Ministru related ma’ loans se tibqa’ hemm.  Jiġifieri jekk xi ħadd għandu bitħa iżgħar min-normal u iżgħar milli tgħid il-liġi, jekk il-perit tal-bank se jmur biex jara dik il-binja, ...  Jien kelli każi fejn kien hemm pjanti ttimbrati mis-sanità, il-compliance certificates ħarġu wkoll, imma għax dan sabha ħames ċentimetri iżgħar, jiġifieri minn 3.6 għal 12-il pied, irrispettivament mill-fatt li t-3.6 kienu approvati, xorta ma approvax il-loan.  Jiġifieri jekk il-liġi mhux se tinbidel f’għajnejn il-periti tal-bank, il-benchmark tagħhom xorta se tibqa’ l-liġi.
L-AVUKAT IAN STAFRACE:  Ovvjament bis-sitwazzjoni li teżisti llum, il-banek għandhom żewġ problemi, waħda li għandhom stock ta’ proprjetà li qiegħda tagħmel tajjeb għal-loans li diġà taw fil-passat fejn ma kenux jieħdu l-qisien b’daqshekk mod strett u persważ li jeżistu problemi fuq proprjetà li hija ipotekata mal-banek li għandhom il-btieħi iżgħar minn dak li suppost, u t-tieni issue hija li ovvjament iridu jaraw li għal-loans futuri li se japprovaw, il-proprjetà li jkunu qegħdin jieħdu bħala security tkun idonea biex tagħti security fuqha.  Sal-lum m’hemm xejn x’jagħti kopertura għal din it-tip ta’ problema għax jew għandek permess jew m’għandekx.  Dik hija l-cut off – u dak kien l-iskop wara chapter 504, article 92 –  jiġifieri din mhux biss wieħed qiegħed jgħidha imma se jinħareġ compliance certificate fuq din il-proprjetà, taħt il-poter ta’ article 92 tal-liġi l-ġdida.  Jiġifieri l-banek se jkollhom mhux biss bħalma kien jeżisti fl-antik li din hija pre 92 u l-MEPA mhijiex se tieħu enforcement notice, Category B tat-Tmien Skeda tmur oltre milli l-MEPA ma teħux biss direct action imma tgħid ukoll li tiċċertifika l-proprjetà li hija mibnija.  Ovvjament din hija wa xi ħaġa ġdida anke għall-banek, jiġifieri sal-lum il-banek kienu jew għandek il-permess jew m’għandekx il-permess.  B’din il-kategorija, li nerġa’ ngħid għandha l-poter tal-liġi taħtha mhux kif forsi wieħed jaħseb li m’hemmx backing legali, biex tagħmilha, il-binja per se se jkollha anke compliance certificate fuqha.  U naħseb li din – definitely l-pożizzjoni mhux biss tal-banek anke ta’ min qed jixtri l-proprjetà għax il-banek kulma għandhom security fuq dik il-proprjetà filwaqt li min qed jixtri għandu titlu fuqha – tagħti ħafna iżjed ċertezza għal dak it-titlu milli kieku tibqa’ s-sitwazzjoni kif inhi fejn la għandek compliance certificate u wisq inqas għandek iċ-ċertezza ta’ dak li qed tixtri.
ONOR. CHARLES BUHAGIAR:  Xtaqt forsi tikkjarifikaw ftit l-affarijiet għal dawk li se jinqabdu in between meta tidħol fis-seħħ din.  Nieħu każ li għandi ta’ klijenta tiegħi.  Din il-bitħa tagħha at penthouse level hija ħames piedi wiesgħa u mhux sitta għar-raġuni li l-ġebla tpoġġiet fuq in-naħa ta’ barra.  Minħabba f’hekk applikajtilha l-MEPA u s-Sanità ġegħluni li nwaqqa’ ħajt ta’ bathroom u nirtirah 9 pulzieri ‘l ġewwa u talbuha tagħmel garazija li se tagħmel hekk.  Din il-garanzija għamlitha, però m’għamlitx ix-xogħol.  F’dan il-każ x’parir se nagħtiha lill-klijenta tiegħi?
L-AVUKAT IAN STAFRACE: L-idea ta’ dawn il-provvedimenti hija mhux jekk għandekx permess imma li tieħu stock tar-realtà li teżisti.  Jiġifieri fil-każ li qed issemmi inti, minkejja li għandha permess li bih suppost kellha ċċaqlaq il-ħajt biex twessa’ l-bitħa, jekk dak ix-xogħol għadu ma sarx l-idea ta’ din hija li nieħdu ritratt tas-site kif inhu, jekk teżisti dik il-binja qabel id-dħul fis-seħħ ta’ din il-legal notice, dik tkun koperta b’din il-legal notice.

ONOR. CHARLES BUHAGIAR:  Jiġifieri f’dan il-każ partikolari fejn din il-persuna għandha garanzija ta’ €5,000 imwaħħlin hemmhekk, x’jiġri?
L-AVUKAT IAN STAFRACE:  F’dan il-każ pjuttost uniku, tapplika għall-compliance u abbażi ta’ dak il-compliance tieħu lura l-bank guarantee.  Punt ieħor li ridt insemmi wkoll huwa li mhux biss se jinħareġ compliance certificate, fil-każ li qed isemmi l-Onor. Buhagiar, il-persuna ntalbet li tagħmel garanzija għax jeżisti provvediment ieħor li jgħid li jekk għandek illegality on site ma jistax joħroġlok permess biex inti tagħmel alterazzjonijiet oħra.  B’dan qegħdin ngħidu li permess biex tagħmel alterazzjonijiet oħra jista’ joħroġ ukoll. Jiġifieri apparti li se jinħareġ compliance certificate u at least se ġġib is-servizzi tad-dawl u l-ilma, jekk inti – fil-każ tal-penthouse li ssemmiet biex nibqgħu bl-istess eżempju – trid tagħmel alterazzjonijiet f’dik il-penthouse, il-fatt li għandek l-illegalità relatata mal-qisien tal-btieħi mhux se jkun dak li jżomm lill-awtorità milli tipproċessa u se mai tippermetti l-iżvilupp addizzjonali li jkun irid isir fuq dik il-proprjetà.  Dak huwa t-tieni vantaġġ ta’ din is-sitwazzjoni.
THE CHAIRMAN:  Dr. Stafrace inti qed tgħid li wieħed japplika għall-compliance, però immaġina każ fejn xi ħadd ikun ilu li bena mid-disgħinijiet, dawl u ilma għandu imma għandu l-irregolarità.  F’dak il-każ to sanction irid japplika?  Jiġifieri se jkun hemm il-possibilità li wieħed japplika biex jissanzjona?  Din hija importanti għax f’każ li dak li jkun ikun irid jagħmel change of use jew xi alterazzjoni sussegwenti, l-ewwel irid jissanzjona.

It-tieni ħaġa jien għadni qed nara – forsi tagħtuni l-comfort intom – li għall-ewwel darba se jkollna r-regolamenti tal-MEPA li qed jikkonfliġġu mal-liġi tal-pajjiż.  Dawn huma issues fejn għandek ukoll third party issues u jiena, it-tliet metri bitħa, anzi t-3.05m, għax il-MEPA jġiegħluk tirrevedi l-pjanta jekk ma tiktibx 3.05m, tagħti ċertu entitlement mhux lill-proprjetà fejn ikollok l-irregolarità però anke lill-proprjetà li tmiss li tmiss magħha, back to back.  Allura f’dak il-każ nibża li jista’ jkun forsi xi ħadd anke jiċċalinġja lill-MEPA għax f’daqqa waħda, bir-regoli tagħha, il-MEPA qed iċċaħħad xi drittijiet lil dik il-persuna.  
It-tielet domanda li xtaqt nagħmel hija jekk hemmx xi multi li qed jiġu kkunsidrati ma’ dan il-proċess.
L-AVUKAT IAN STAFRACE: Dwar il-kwestjoni tat-third party u s-sanctioning irrid ngħid li proprju għalhekk din mhijiex miżura biex tissanzjona s-sitwazzjoni.  Biex inti tkun tista’ tissanzjona s-sitwazzjoni r-regoli tas-sanità jridu jinbidlu bilfors.  Din mhijiex qiegħda temenda r-regoli tas-sanità, imma qiegħda tgħid li bħalma kien jeżisti u għadu jeżisti provvediment fil-liġi li jgħidlek li jekk inti pre 92 l-MEPA ma teħdux direct action, f’din il-kategorija tal-istess skeda qegħdin ngħidu li mhux biss ma tteħidtx azzjoni iżda minħabba dik il-varjazzjoni xorta se jkollok compliance certificate u jekk hemm żvilupp ieħor li trid tagħmel on site m’aħniex se nesiġu li l-ewwel tissanzjona dik l-illegalità.   Biex inti tkun tista’ tissanzjonaha u tmur għal actual sanctioning r-regoli tas-sanità jridu jinbidlu bilfors.  Imbagħad hemmhekk ma nibqgħux fil-parametri tal-article 92 imma jkun irid jiġi mibdul il-Code of Police Laws u l-MEPA tibda tapplika whatever measurement jiġi deċiż li jkun fil- Code of Police Laws.  Però b’dak li qed nagħmlu llum is not an actual sanctioning situation imma qed tieħu sitwazzjoni reali li teżisti fejn hawn ħafna binjiet f’ċerti rħula fejn huwa inutli tipprova tippjana xi forma ta’ infurzar għax ħafna mill-binijiet huma multi owned minn numru ta’ residenti u m’hemm l-ebda mezz kif tista’ tinforza din is-sitwazzjoni li evolviet maż-żmien.  Din mhijiex miżura biex tissanzjona dawn l-illegalitajiet imma biex at least tirrikonoxxi stat ta’ fatt li jeżisti.   U huwa għalhekk li mbagħad tidħol l-issue tat-third parties.  Peress li mhijiex miżura li biha se tissanzjona u peress li mhijiex qed tagħti vested rights jekk jiġi biex isir redevelopment ta’ dik il-binja – dawn mhux kollha huma binjiet ta’ 20 appartament, jaf għandek binja li hija maqsuma bejn żewġ residenti, maisonette isfel u maisonette fuq u jkollhom il-bitħa ħażina – trid timxi skond ir-regola tas-sanità applikabbli fil-mument li se terġa’ tapplika.  Jiġifier peress li din mhijiex qed tissanzjona sitwazzjoni imma qiegħda tirrispetta status quo li jeżisti, la nqisu li qiegħda tmur kontra l-liġi tas-sanità għax fl-aħħar mill-aħħar anke dawn il-parametri ta’ kemm għandu jkun l-variation ġew mingħand l-Awtorità tas-Sanità u lanqas qegħdin ngħidu li jekk inti within that variation is-sitwazzjoni tiegħek se tiġi sanctioned.  
Dwar jekk hux se jkun hemm multi rrid ngħid li waħda mill-proposti li hemm fil-proċedura – point 5 – hija li jkun hemm fee ad hoc li trid tiġi stabilità għal meta tiġi launced din is-sitwazzjoni fejn bniedem irid japplika għal dan il-complaince certificate u naħsbu li dik il-fee għandha tkun waħda li tkun iżjed mill-fee attwali biex bniedem japplika għal compliance certificate b’mod normali.

THE CHAIRMAN:  L-Onor. Mifsud.

ONOR. PHILIP MIFSUD:   Jien se naqbad mal-punt li għamilt l-ewwel, jien naħseb li b’li qed isir tneħħi l-problema li qed jiffaċċjaw nies li pereżempju għandhom proprjetà, terraced house, u jixtiequ japplikaw għal maisonette fuqha u għandhom il-bitħa interna ħażina u jinsabu mwaħħlin – dik se tiġi sorvolata.  Il-kwestjoni li ġġib id-dawl u l-ilma naħseb hija sorvolata wkoll għax ladarba joħroġ compliance certificate, l-Enemalta ....

THE CHAIRMAN:  Imma l-maisonette ġdida li tkun se ttella’ jrid ikollha bitħa skond il-liġi sanitarja.

ONOR. PHILIP MIFSUD:  Iva, imma sal-lum jekk inti għandek bitħa ta’ 9 piedi u nofs tkun imwaħħal, ma tista’ ttella’ xejn. Imma jien naħseb li biex tiġi sorvolata l-kwestjoni tal-banek jridu jidħlu l-banek on board għax minn esperjenza personali jien nista’ ngħid li minkejja t-timbru “approved” tas-sanità, il-perit tal-bank baqa’ jgħid li din mhijiex konformi mal-liġi tas-sanità u allura mhux se jaċċettaha.  U dan kien bil-complaince certificate f’idejh!    

L-AVUKAT IAN STAFRACE:    Meta konna qegħdin naħsbu f’din il-ħaġa informalment we roped in liż-żewġ banek prinċipali biex naqsmu l-ideat ta’ kif huma qegħdin iħarsu lejn din is-sitwazzjoni.   Is-sitwazzjoni li ġiet ippreżentata lill-banek hija kif għedt fil-bidu, li għandhom stock mhux biss x’se jagħmlu għall-futur imma anke l-gwadann li se jkollu bank fejn għandu stock kbir ta’ proprjetà li llum il-ġurnata li kieku kellu jieħu stock take ta’ dik il-proprjetà kollha persważ li għandu ħafna proprjetà li qiegħda tagħmel tajjeb collateral għal loans li jkun ta l-bank li ċertament, minkejja li diġà ta l-loans fuqhom, jekk imur ikejjel il-btieħi llum se jsib li l-btieħi mhumiex tal-qies idoneu.   U allura lill-banek li spjegajnilhom huwa li rridu nsibu soluzzjoni ħolistika għal din il-problema li tinvolvi l-ewwel nett lil min għandu proprjetà ta’ dan it-tip, secondly lil min iffinanzja din it-tip ta’ proprjetà u t-thirdly għax in ġenerali ma tistax tħalli sitwazzjoni fejn dawn il-problemi jħarsu lejk u ma tindirizzahomx.   

THE CHAIRMAN:  Imma jekk tħares lejn il-formoli tal-bank tara li dawn jiddistingwu bejn pre 92 u post 92, mbagħad jistaqsu jekk hemm xi indikazzjonijiet li l-liġi sanitarji mhumiex qed ikunu osservati.   Naħseb li huma jridu jirrevedu anke dawk il-formoli u jdaħħlu dawk il-kategoriji jew inkella dan jistaqsu jekk il-bini jgħaddix mill-compliance regulation ta’ dik il-legal notice u allura l-perit ikun jista’ jagħti l-informazzjoni hemmhekk.   Naħseb li hekk tkun sorvelata.  

L-AVUKAT IAN STAFRACE:  Fil-fatt fil-formola tal-banek hemm id-distinzjoni bejn pre 92 u post 92 għax s’issa l-liġi kienet toħloq biss dik il-kategorija.  Issa se jkollna kategorija oħra u żgur li l-banek huma major stakeholders f’din l-issue u nerġa’ ngħid li f’din il-problema lkoll qegħdin fl-istess dgħajsa.  Jien semmejt liż-żewġ banek prinċipali, imma bħalma nagħmlu dejjem,  once li jkollna ftit iżjed ċertezza fejn mexjin f’dawn l-affarijiet, nibagħtu għall-banek kollha, individwalment jew b’mod kollettiv, u nispjegawlhom l-issues kollha u huma jieħdu l-pariri tekniċi u legali li l-banek iħossu li għandhom jieħdu.   Però nerġa’ ngħid li l-ewwel dritt prinċipali fuq il-proprjetà huwa tal-proprjetarju, jiġifieri d-dritt tal-proprjetà huwa kemmxejn iżjed assolut mid-dritt ta’ min sellef biex issir il-proprjetà.  Jekk il-banek jaraw ż-żewġ naħat tal-munita, cioè l-istock ta’ proprjetà li diġà għandhom, li żgur hemm ħafna proprjetà li tista’ tiġi salvata b’dawn il-miżuri, kif ukoll l-proprejtà futura li huma se jieħdu bħala collaterals, naħseb li s-soluzzjonijiet waħedhom jiġu maqbula.  

ONOR. CHARLES BUHAGIAR:  Jekk fhimt tajjeb, b’dan li qed ngħidu se noħolqu sitwazzjoni ... Dr. Stafrace dejjem qed jirriferi għal bini pre 92 fejn jekk għandek l-illegalità fuqhom ma tistax tagħmel enforcement, però f’dak il-kaz jekk tiġi biex tagħmel xi alterations dik l-illegalità trid tirranġaha.   Jiġfieri din se tkun kategorija differenti minn dik.
L-AVUKAT IAN STAFRACE: It-Tmien Skeda hija maqsuma fi tnejn, Category A li huma pre 92 kif kienet l-antika u Category B li hija li apparti li jinħariġlek complaince certificate mhux se tkun ta’ deterrent  jew ta’ ostaklu jekk inti tiġi biex tapplika biex tagħmel alterations.  Ir-raġuni hija pjuttost sempliċi għax jekk m’intix se teżentahom minn dik il-problema wkoll ħafna minn dawn il-binjiet fiżikament huwa kważi impossibbli li tintervjeni fuqhom biex ġġibhom bil-qisien tas-sanità.  Aħna stajna ħallejnihom fil-Category A u ngħidlu li ħrigtlu enforcement notice imma m’iniex se nesegwiha.  Fir-realtà dak li qed jiġri.  Hemm numru ta’ sites kolpiti bl-enforcement notice imma mhumiex qed jiġu esegwiti għax fiżikament huwa kważi impossibbli li tesegwihom dawn l-enforcement notices.   Allura wieħed ried, biex anke jiżlaċċja dawn il-proprjetajiet minn din il-problema li għandhom, li tippermettilhom ukoll li jekk bniedem irid jagħmel alterazzjoni fil-binja tiegħu, minkejja li għandu l-bitħa ta’ wara mhijiex tal-qies tajjeb bħalma kien fil-każ li semma’ l-Onor. Buhagiar aktar kmieni,  xorta tippermettilu li minħabba d-diskrepanza li għandu jista’ tagħmel alterazzjonijiet oħra fil-binja.

ONOR. CHARLES BUHAGIAR:  U additions u extensions tista’ tagħmel?

L-AVUKAT IAN STAFRACE:  Jekk, pereżempju, għandek terraced house b’żewġ sulari bil-bitħa żgħira fuq wara, jekk se tibni sular ieħor, tkun trid tosserva l-liġi tas-sanità.

ONOR. CHARLES BUHAGIAR:  Jekk għandek binja fejn il-bitħa ta’ wara qiegħda kbira ħafna u l-internal yard hija żgħira u trid tibni żewġt ikmamar fuq wara,tista’ tibnihom mingħajr ma tkabbar il-bitħa interna?

L-AVUKAT IAN STAFRACE:  Jekk dawn il-kmamar se jħarsu biss fuq il-back yard ta’ wara fejn mhemmx illegalità, allura joħroġ il-permess, però jekk dawk il-kmamar se jibnew madwar l-internal yard, għall-extra floor li se tibni fejn idur ma’ dak l-internal yard trid tirrispetta l-liġi tas-sanità eżistenti.

ONOR. CHARLES BUHAGIAR:  Mela trid tkun speċifikata l-policy li jistgħu jsiru additions però li ma jkunux qed jinpinġu fuq il-bitħa li hija kolpita bin-nuqqas .....

L-AVUKAT IAN STAFRACE:  ...  għax jekk se jinpinġu fuqha trid tagħmel ir-recesses neċessarji.

ONOR. CHARLES BUHAGIAR:   Imma jistgħu jsiru additions.  
ONOR. MARIO DE MARCO:  Basta jiġu osservati l-liġijiet sanitarji eżistenti.

ONOR. CHARLES BUHAGIAR:  Għax ikollna kazijiet fejn ikollok bitħa kbira fuq wara fejn tista’ testendi, imma ġewwa għandek problema bl-internal yard.

L-AVUKAT IAN STAFRACE:  L-iskop ta’ din hija mhux biss biex jinħareġ compliance certificate imma jekk inti trid tagħmel extensions, alterations, eċċ, inti ma tinvokax dik li konna tradizjonalment insejħu 2/1998 jew 2/1996 jew ir-regulation 14 tal-lum, li jekk għandek illegality on site ma jistax joħroġlok permess ieħor on site.  Dik il-Category B tat-Tmien Skeda huma eżentati minn dawk il-provvedimenti.   U kieku ma jkunux, l-utilità ta’ din il-miżura jkun ftit ħafna.   

ONOR. CHARLES BUHAGIAR:  Imma se nerġa’ nmur lura għall-każ li semmejt l-ewwel jiena; penthouse bla permess, ġibnilha l-permess bil-patt li l-bitħa titwessa’ għal sitt piedi.  Jiġifieri dan sular sħiħ se jinbena f’dan il-każ.

L-AVUKAT IAN STAFRACE:  Issa ngħatat spjegazzjoni aħjar!  Mingħajr ma naf id-dettalji tal-każ, nerġa’ ngħid li s-sitwazzjoni ta’ din il-miżura hija li nieħdu ritratt ta’ dak li jeżisti – fil-fatt anke meta se tiġi launched wieħed jitlob ċertu photographic evidence ta’ dak li qed jiġi regolarizzat biex ma jkunx hemm dubju ezattament .....  

ONOR. PHILIP MIFSUD:  Se jkun hemm xi perjodu ...?

L-AVUKAT IAN STAFRACE :  L-idea hija, anke kif speċifikajna fil-memo, li se jkun hemm – hija proposta amministrattiva at this stage mhux fil-leġislazzjoni – perjodu ta’ tliet xhur jew sitt xhur, whatever, li fih dik se ngħidu li dak kollu li se tissottometti bħala compliance request f’dak il-perjodu m’hemmx għalfejn toqgħod turi meta sar jew ma sarx l-izvilupp;  se jittieħed bħala stat ta’ fatt li dak l-iżvilupp seħħ qabel id-dħul fis-seħħ tal-legal notice.  Wara dak il-perjodu trid iġġib evidenza li l-illegalità tkun seħħet qabel id-dħul fis-seħħ tal-legal notice.   L-idea li ma tagħmilx window u tagħlaqha kompletament hija li jaf għandek bniedem u għandu proprjetà Malta u qiegħed emigrant x’imkien, jiġi erba’ snin oħra biex jagħmel alterazzjoni u tgħidlu li l-provvediment għalaq.  Jekk jurik li dik l-illegalità seħħet qabel id-dħul fis-seħħ tal-legal notice xorta jkun kopert b’dan il-provvediment.

ONOR. PHILIP MIFSUD:  Ħalli nagħmel mistoqsija ftit teknika biex inżid ma’ dak li kien qed jgħid l-Onor. Buhagiar.   Jekk jien għandi back yard li minflok 10 piedi hija ta’ tmien piedi u se napplika biex intella’ t-tielet sular li suppost nagħmel recess ta’ ħames piedi.  Jien ħames piedi rrid nagħmel recess jew seba’ piedi?

L-AVUKAT IAN STAFRACE:  Seba’ piedi, għax irid ikollok 15-il pied; m’aħniex se nċaqilqu l-benchmarks.   

ONOR. CHARLES BUHAGIAR:  Din għadha mhijiex ċara f’moħħi.   Permezz ta’ dan li qed nagħmlu, se nagħmlu sanctioning?

L-AVUKAT IAN STAFRACE:   Le mhijiex application to sanction.

ONOR. CHARLES BUHAGIAR:   Allura meta jkun hemm alterations mhux skond il-permess oriġinali u jkun hemm ukoll din il-problema, ma jkunx hemm sanctioning?

L-AVUKAT IAN STAFRACE: Din il-miżura mhijiex biex inti tissanzjona l-illegalità.  Issa jekk inti għandek alterations oħrajn fil-permess tapplika to sanction għal dik il-biċċa, u l-biċċa tal-btieħi li teknikament ma tistax tiġi sanctioned għax il-liġi sanitarji huma dawk li huma, tkun koperta b’din il-biċċa.

THE CHAIRMAN:  Jiġifieri tagħmel żewġ proċeduri separati; wieħed compliance u wieħed to sanction, imbagħad fl-applikazzjoni to sanction turi dik il-bitħa li mhijiex mibnija kif suppost indikata li hija skond compliance certificate mogħti skond article 92.  
ONOR. CHARLES BUHAGIAR:  Imma ma tistax issir applikazzjoni waġda?

THE CHAIRMAN:  Imma inti deskrizzjoni waħda għandu jkollok f’applikazzjoni.

L-AVUKAT IAN STAFRACE:  Nistgħu naslu f’sitwazzjoni fejn nittekkiljawhom taħt l-istess proċess b’mod amministrattiv.   Definitely li kapaċi nsibu soluzzjoni teknika, amministrattiva kif jekk bniedem f’application to sanction jirrealizza li għandu l-bitħa żgħira, administratively nestrapolaw il-proċessi li wieħed jiġi taħt article 92, imbagħad meta tiġi għad-deċiżjoni finali fuq l-illegalitajiet l-oħrajn il-proċess ta’ article 92 diġà jkun daħal fil-file biex meta tiġi għad-deċiżjoni finali jkun hemm it-tnejn.  Administratively I am sure that we can see that the two processes are dovetailed fl-istess proċess.

THE CHAIRMAN:  Jien nixtieq ngħid xi ħaġa fuq ir-room in the backyard.  Meta qed tgħidu li l-kamra ma tridx tkun iktar minn 35% tal-area tal-backyard jien qed nifhem li qed tfissru 35% tad-daqs tal-backyard skond il-liġi sanitarja mhux skond dak li se jkun sanċit b’din il-legal notice.  It is not 35% of 65% but 35% of 100%.   
L-AVUKAT IAN STAFRACE:  Iva, hekk hu.

THE CHAIRMAN:  Però jien nixtieq nara ftit iktar kundizzjonijiet ma’ din il-kamra tal-backyard.  M’intom tgħidu xejn fuq l-għoli tagħha, naħseb għandna nistabilixxu li din il-kamra m’għandhiex tkun aktar għolja minn 10 filati.   

IL-PERIT SAMUEL MIFSUD (General Services Board):   Tiġi l-istess bħal tal-kamra li għandek fil-bitħa diġà – metru bi tmien filati għoli eċċ.   Id-DNOs, anke fis-Sanità, hemm allowable  li tista’ tagħmel washroom  bil-wisa’ tal-bitħa kollu u bi tmien filati għoli.   

THE CHAIRMAN:  Imma ma jkun hemm l-ebda aċċess fuq il-bejt u ma jagħtikx lanqas dritt li ttella’ tankijiet jew antennas.  Hux hekk? 
IL-PERIT SAMUEL MIFSUD:  L-istess kif inhi.

THE CHAIRMAN:  Din hija important ħafna għax din hija l-aktar ħaġa li timpinġi fuq it-third parties.  Nixtieq nistaqsi wkoll jekk hux ser ikun hemm xi limiti fuq bini skedat.  Din se tapplika għal kwalunkwe tip ta’ proprjetà jew bini skedat le?
L-AVUKAT IAN STAFRACE:    L-inċidenza li nsibu xi ħaġa minn dawn f’bini skedat hija l-kamra fil-backyard għax ma narax li xi waħda mill-1 sa 3 ….

ONOR. CHARLES BUHAGIAR:  Jekk jkollok bini skedat fejn ikollok kmamar bla twieqi ġo fih.

L-AVUKAT IAN STAFRACE:   Iva, imma ma naf li ħriġna l-ebda enforcement notice fuq bini skedat għax jekk huwa bini skedat ikun inbena f’perjodu li żgur ma sibniex il-pjanti as approved u ngħidu li ma nbeniex skond il-pjanti approvati.   Il-MEPA tassumi li mhux se nsibu permessi ta’ bini skedati, però biex nirrispondi għad-domanda b’mod ġeneriku, mhijiex eskluża li  tkun applikabbli  f’kuntest ta’ bini skedat.

THE CHAIRMAN:  Ħalli nerġa’ mmur fuq il-kamra fuq wara.  Jekk din jirriżulta li dejjem kienet 10 filati, intom sa tmien filati biss se tagħtu compliance?

IL-PERIT SAMUEL FORMOSA:   S’issa l-GSB qatt ma kellna każijiet ta’ 10 filati imma dejjem imxejna bi tmien filati u l-proposta f’dan il-każ kienet ovvjament qed timxi fuq din il-ħaġa.  Issa jekk se jkun hemm każ partikolari naħseb li jiġi kkunsidrat sui generis. 
THE CHAIRMAN:  Jien rajt ħafna każijiet ta’ kmamar fil-bitħa li jkunu disa’ filati jew 10 filati.  Dawn, fit-tletinijiet kienu jibnew bir-radam u ma naħsibx li kienu jkunu bit-tmien filati.   

ONOR. PHILIP MIFSUD:  Il-kċina li kien qed jagħmel riferenza għaliha fil-bidu l-Ministru ma kenitx tkun tmien filati.  Jien naħseb li rridu nieħdu l-għoli ta’ sular normali.   

THE CHAIRMAN:  U jekk tara kif kienu jibnu bic-corrugated u hekk, kienet tkun inqas.
ONOR. MARIO DE MARCO:  Inti għandek dawk il-kmamar li kienu qishom storage rooms mentri hawnhekk qed nirriferu għal dawk li jkunu estendew il-kamra għal ġol-bitħa li m’għamluhiex għal skop ħażin imma għal skopijiet umanitarji.
L-AVUKAT IAN STAFRACE: Ma tantx kellna każijiet bħal dawn imma tagħmel sens u nikkonsidrawha.
ONOR. CHARLES BUHAGIAR:  Staqsejt domanda imma ma ħadtx risposta l-ewwel.   Tal-habitable rooms. F’liġijiet sanitarji ta’ pajjiżi oħrajn jippermettu li jkollok mechanical ventilation għal ċertu kmamar  jekk ma jkunux habitable rooms. Ma nafx jekk hawnhekk tistax issir ukoll li ċerti kmamar ma jkollhomx tieqa.
IL-PERIT SAMUEL FORMOSA:  Din tal-habitable rooms konna qed nitkellmu fuqha u konna qed nikkonsidraw ix-xenarju li d-daqs tal-kamra jikber u forsi l-GSB jagħti delega lis-sanitary officer biex jista’ japprovahom hu stess, però għadha ma ġietx finalizzata.

ONOR. CHARLES BUGHAIAR:  Habitable room qabel kienet defined jew bl-area jew bl-għoli, jekk tkun less than the ammont of the building height li suppost ikollha ma tkunx habitable.  Fil-fatt għalhekk konna nagħmlu ċerti garaxxijiet bi tmien filati għoli biex qatt ma jsiru habitable.   Issa jien ngħid f’każ ta’ kmamar li jiffurmaw parti minn  kumplessi jew djar li ma jkollhomx twieqi diretti jew ma jkollhomx natural light jew ventilation – qed nitkellem l-aktar fuq bathrooms u toilets – would it be allowed  li dawn ikunu kkunsidrati li jistgħu jsiru, jew bilfors irid ikollhom xi tip ta’ ventilazzjoni?
IL-PERIT SAMUEL FORMOSA:   Il-GSB kien qed jikkonsidra li jkabbar is-daqs ta’ sitt piedi kwadri u allura awtomatikament id-daqs ta’ bathroom mingħajr tieqa jkun kiber waħdu.   Issa jiddependi d-daqs kemm se jkun u anke jekk il-bord kollu jaqbilx li jagħti din id-delega lill-SCO biex ma joqgħodx itellgħu l-GSB.  Tkellimna fuqha internament but it is not finalized.

ONOR. CHARLES BUHAGIAR:   Pjuttost qed nara li iktar milli tidħol hawnhekk ...
IL-PERIT SAMUEL FORMOSA:  Anke fuq l-internal height tant qed jitilgħu li qed ikun suġġett ta’ kważi kull seduta.

ONOR. CHARLES BUHAGIAR:  Fil-fatt fuq internal height ma rrispondejtnix.  Aktar qabel jien staqsejt how do you consider internal height to be.
L-AVUKAT IAN STAFRACE:  Stuctural height.
ONOR. CHARLES BUHAGIAR:   Din ukoll hija falza fil-verità għax kulħadd jagħmel is-soffiti mbagħad l-art togħla.

THE CHAIRMAN:  Jien naqbel ma dan li qed jiġi ssuġġerit, però ejjew nippruvaw naraw r-riperkussjonijiet kollha.  Din se tkun ftit ta’ tentazzjoni anke għal min qed jiżviluppa issa li jekk ikollu plot żgħira jipprova jisraq xi ħaġa mill-internal yard jew mill-backyard  eċċ. għax jgħid li f’xi data fil-futur jerġa’ jkun hemm ministru ieħor, jew CEO ieħor, jew gvern ieħor u jerġa’ jiftaħ window oħra u jerġa’ jressaq id-data.  Se jsir dan ir-raġunament  u naħseb li l-MEPA trid tkun ħafna iktar viġilanti f’dan is-sens fuq dan il-ksur.  Qegħdin tantiċipaw xi forma ta’ viġilanza? Għax qisek tkun qed tagħti allura an indirect vested right lil min qed jibni llum kontra d-drittjiet ta’ third parties li suppost ikunu salvagwardati.  

ONOR. MARIO DE MARCO:   L-ikbar viġilanza li għandek illum huwa l-compliance certificate li joħroġ mal-binja, plus li llum il-ġurnata – ħaġa li ma kellekx qabel – għandek l-issue tad-dawl u l-ilma mal-compliance.  Allura jekk kuntrattur illum se jibni b’disa’ piedi minflok b’10, għall-grazzi tal-argument, dan jaf li l-compliance certificate mhux se joħroġlu, mhux se jkollu dawl u ilma u l-proprjetà mhux se jbigħha.  Jiġifieri fir-realtà, almenu mill-esperjenza tiegħi, dawn il-problemi huma fil-biċċa kbira f’binjiet li huma antiki, forsi l-iktar moderni huma dawk il-binjiet li għandhom 20 sena, dawk il-flats tal-Qawra li kellhom il-problemi tagħhom.   Però fir-realtà ftit issib dawn it-tip ta’ problemi f’binjiet li qed jinbnew illum għax huma pjuttost rigorużi fil-compliance, anzi ħafna drabi l-complaints li nirċievi huma li ħafna drabi l-enforcement officers ikunu wisq rigorużi meta jiġu biex ikejlu u jaraw il-compliance mal-pjanti.   

L-AVUKAT IAN STAFRACE:  Biex inzid punt ma’ dak li qal l-Ministru, l-issue tal-btieħi, anke l-attenzjoni li jagħtu l-banek illum fuqha, hija wkoll riżultat ta’ enforzar aħjar fuq din is-sitwazzjoni.  Jiġifieri llum, jekk l-enforcement officer imur on site biex jiċċekkja qabel ma jinħareġ compliance certificate, waħda mir-regoli amministrattivi li jeżistu hija li jrid jiċċekkja l-qisien tal-btieħi.   L-inċidenza li jkollna btieħi żgħar illum fuq binjiet ġodda komparati ma’ binjiet li nbnew snin ilu, hija ħafna inqas.   Ħafna drabi jkollna ħafna argumenti at permitting stage fejn l-applikanti jippruvaw li at permitting stage jġibu argumenti biex il-btieħi ma jkunux ta’ ċertu qies, eċċ, imma l-inċidenza li nsibu binjiet ta’ din l-aħħar sena, biex ngħid hekk, fejn il-btieħi ma jkunux regolari naqset ħafna.

THE CHAIRMAN:  Hawn aktar kummenti?  Ma jidhirx li hawn.  Din mhijiex kwestjoni ta’ vot però qed nassumi li l-Oppożizzjoni mhijiex kuntrarju għal dawn il-proposti.

ONOR. CHARLES BUHAGIAR:  Jien f’moħħi tal-building height għadha mhijiex ċara.  Nixtieq li x’imkien jidħol the height of the structure għax ġieli ġew periti tal-banek u jkejlu l-għoli tas-sular mill-madum u ma jagħtukx reading tajjeb. Nippruvaw nagħmlu definizzjoni aħjar tagħha.  Naħseb li jkun aħjar jekk nagħmlu “structural height”.  Qed ngħid hekk għax kelli każi bħal dawn.
THE CHAIRMAN:  X’timeframes qegħdin tantiċipaw għal xi proċedura biex tiġi launched?

L-AVUKAT IAN STAFRACE:  Kif għedt, trid tidħol legal notice sabiex it-Tmien Skeda tiġi emendata fejn il-I sa IV jidħlu fit-text tal-Category B tat-Tmien Skeda.  Amministrattivament diġà tkellimna mal-GSB biex jagħtu delega lis-Sanitary Engineering Unit li hemm fi ħdan il-MEPA biex ikunu jistgħu japplikaw dawn il-provvedimenti għal din il-proċedura partikolari.   Irridu nissettjaw l-aspetti amministrattivi l-oħra, bħall-application form għax nixtiequha li tkun differenti mill-compliance certificate normali, and we are ready to launch.

THE CHAIRMAN: Il-Kamra tal-Periti ġiet ikkonsultata?  Qed nistaqsi b’kurżità mhux għax tagħmilli differenza.

L-AVUKAT IAN STAFRACE:  Le.  Din hija waħda minn dawk il-provvedimenti li hija msemmija fil-liġi li b’mod mandatorju rridu niġu quddiem dan il-Kumitat u xtaqtna li l-ewwel niġu hawnhekk.

THE CHAIRMAN:  Mela neħodha li bħala Kumitat għandna qbil fuq dawn il-proposti.   Nirringrazzjakom u naġġorna l-laqgħa għal nhar l-Erbgħa, 9 ta’ Mejju, 2012.

Fit-8:05 p.m. il-Kumitat aġġorna.

